
RINCHINCHÈTE À L’ PARWÈSSE.  
 
Nosse curé, on-ome ozé d’ bons sintimints, aveûve saquants rûjes po-z-ariver à 
nuker lès deûs d’bouts. One cintin.ne d’âmes, quétefîye deûs tot-au d’pus. Èt 
malèreûsemint, nin trop èfoufyîes po s’ vinu mostrer à l’èglîje li dîmègne. Alez-è, vos, 
trover lès sous po fé remplacer lès câraus d’ l’èglîje dins dès pârèyès condicions. 
Dimander on côp d’ mwin à l’ comune ? Ostant tchanter Malbrouk, li mayeûr c’è-st-on 
rodje, èt tos l’s-ôtes, tot ç’ qu’i savenut fé, c’èst sine qu’oyi avou leû tièsse, chaque 
côp qui l’ maîsse prind l’ parole ; ti dîreus veûy dès baudèts qui cotchèssenut leûs 
moches. 
Ça faît qu’ dîmègne passé, à grand mèsse, vo-l’-la monté su s’ prêtchwè, nosse curé, 
èt s’ dilaminter di d’ vêla à l’ copète : 
-Mès djins, di-st-i, li mwès qui vint, c’èst l’ mwès d’ maîy, li mwès da Marîye. Nos 
‘nn’alans profiter po mète su pîds one pitite rinchinchète ; lès bènèfices, i nos 
sièvront d’acompte po lès novias câraus d’ noste èglîje. Vos savoz ossi bin qu’ mi qui 
c’èst nin sins dandjî, mins qu’ ça costéye tchêr. C’èst po ça qui dj’ vos d’manderè d’ 
fé one miète di rèclame autoû d’ vos. Dji sé bin qui dj’ pou compter sur vos. Po yèsse 
inscrît d’avance, gn-a qu’à s’adrèssî au bèdau. 
Vos con’choz bin lès coméres, don. Todi cause èt todi cause, tantia qu’ ça arive aus-
orèyes do paurlî d’ Châlèrwè. Il v’neûve di racheter li p’tite maujone da Zante li 
banselî, qu’aveut clôs sès-ouys vola saquants mwès. One bèle pitite blanke 
maujone, au d’bout do viladje.  
Li paurlî, lès djins l’ lomin.n’ insi pace qui gn-a nuk qui con’cheut s’ nom d’ famile. I 
passeûve por on grandiveûs : à pwin.ne s’i sèpeut douviè s’ bouche po rèsponde, 
quand sès vwèsins lî criyin.n’ : « Bondjoû, mossieû l’avocat ». C’èst qui, quand i 
rariveut, d'au sèmedi j'qu'au londi au matin, il aureûve tant v’lu qu’ on l’ aureut yeû 
lomé « Bêrt », li.  Comint l’zî fé comprinde, à totes cès brâvès djins là, qu’i 
sôrticheûve d’one culote d’ovrî, come zèles. Èt qu’ l’avocat, i l’ aveûve lèyî en plan à 
Châlèrwè au mitan d’ sès papîs èt d’ sès tracasserîyes. 
Mins n’èsteut ç’ nin on-uch qui lès coméres vinin.n’ là d’ lî douviè ? 
Èvôye, noste ome trover l’ curé. Vaut todi mia d’ s’adrèssî au Bon Diè qu’à sès Sints, 
lî choneut-i. Èt lî èspliquer ç’ què l’ tracasse. Èt rade èco, nosse curé, qui ç’ n’èsteûve 
nin s’ prumêre mèsse, si mète à d’ner tos lès pondants èt lès djondants d’ l’afaîre. 
-Li pris qu’ nos d’mandans po l’ rinchinchète, il a stî cârculé au pus jusse, savoz. Nos 
parwèssyins, ci n’èst qui totès p’titès djins. Là co bin qu’ nos ‘nn’avans tènawète onk 
come li notaîre, l’ârtisse ou l’ médecin po raspèchi one miète li brouwèt. Nos-avans 
one rude chance dè l’s-awè ! Po lès r’mêrci, nos lès mètrans à l’ tauve d’oneûr, come 
di jusse. Si vos v’loz, i n’ tint qu’à vos qu’on l’ ragrandiche, li tauve. Insi, vos pôroz fé 
con’chance avou zèls tortos. 
-Èt bin nos frans insi d’abôrd, di-st-i nosse Bêrt, ossi binauje qu’on bossu r’drèssî. 
Li djoû dè l’ rinchinchète arivé, noste ome èsteut dins lès prumîs, avou s’ feume, one 
bèle grande fwate comére, bin ruv’nante au d’la. Li, ossi gaîy qu’on pinson, avenant 
avou tot l’ monde, i n’ saveut chûre à sèrer lès mwins : on-z-aleûve fièster ça ! 



-Pusqui c’èst mi l’ dêrin arivé o viladje, dji m’ vos va payî l’apèritif, di-st-i tot r’waîtant l’ 
tauveléye. Dji lève mi vêre à vosse santé èt dj’è profite po v’ prévenu qui mi, c’èst 
Bêrt qu’on m’ lome. 
Ç’èst l’ curé què l’a rèspondu po tortos, po lî bin mostrer qu’i fieut d’dja pârtîye dè l’ 
soce : 
-Santé, Bêrt, nos-èstans pêrcé binaujes di v’s-awè avou nos ! 
I n’è faleut nin d’pus po qu’ nosse Bêrt fyîche rimpli lès vêres, deûs côps d’ rote. 
Gn-a co rin d’ tél po c’mincî à socener ! Avou Djâque, asto d’ li, li pus gros cinsî do 
viladje. Avou l’ Nès’ li bolèdjî, on p’tit spitant, èt Tûr li cârleû, qui n’dijeut jamaîs grand 
tchôse, mins qu’ n’è pinseûve nin mwins’, èt leûs feumes, bin sûr, po n’ rovî 
pèrson.ne. Vola qu’ c’èst l’ toû da Alice .  
Mam’sèle Alice, maugré sès sèptante ans bin sonés. Mam’sèle Alice, li Vicomtèsse. 
N’aveut-èle nin one place à paurt è l’èglîje, rin qu’ por lèye ? Avou dès baurias t’t-
autoû, po l’ bin baricârder ! 
Vicomtèsse !!! Èt nosse Bêrt qui n’ lès pout sinte ni oûder, cès djins là ! Gn-a  po 
crwêre qui sès ratayons ont faît l’ rèvolucion francèse, po lès touwer tortos jusqu’au 
dêrin ! Si feume, èle nè l’ sét qu’ trop bin, lèye. C’èst po ça, dandj’reû, qu’èle divint 
ossi blanke qu’one mwate. Dismètant, qu’ li, sès massales ossi rodje qui dès crèsses 
di coqs  toûnenut  su l’ bleuwausse. 
Èt c’mincî à s’ cotaper su s’ tchèyêre come on diâle dins on bènitî. Apicî l’ coutia d’lé 
s’-t-assiète, èt l’ mète èsconte di s’ gârguète, come po fé chonance dè l’ chwârchî. Si 
feume, à crwêre qu’èle s’î ratindeûve, lî rauye si coutia foû d’ sès mwins, èt ramasser 
tos l’s-ôtes à l’ vole, à faît qu’ lès-ouys di s’t-ome lès-aguignenut. 
Su pont d’ timps, tos lès coutias dè l’ tauve d’oneûr èstin.n’ chapés ! 
On-z- èsteut tortos au pus sbarés ! Èt s’ dimander qwè ! 
Tot d’on côp, vola nosse mam’sèle Alice qui s’astampe bon-z-èt-rwèd èt vorer su l’ 
grande tauve qui lès coméres aprèstin.n’ lès vèrdeûs. Pwîs ruv’nu bin paujêremint, 
avou on grand sorîre, présinter l’ mantche do grand coutia d’ cûjenî à nosse Bêrt. À li, 
què l’ riwaîteûve tot pèneûs, ossi disbautchî qu’on baudèt qu’a rovî s’ nom. On 
c’minceûve tot doûcètemint à-z-î taper filé, mins il aveut falu l’ timps. 
Mam’sèle Alice, lèye, èle n’aveûve  choûté qui s’ grand keûr ! C’èst qu’ on n’ divint 
nin Vicomtèsse insi, parèt ! Èt tot l’ rèstant, après tot, ci n’èsteut  nin dè l’ baube po s’ 
minton ! 
C’è-st-à pâurti di ç’ djoû là qu’on-z-a sorlomé nosse Bêrt : Mossieû l’ Baron! On lès 
vèyeut tofêr èchone. Alez sawè douvint ! 

